
Bələdiyyələrin yaradılmasının obyektiv zəruriliyi
Demokratik, müstəqil, hüquqi, dünyəvi və unitar dövlət çərçivəsində qurub yaradan Azərbaycanda bələdiyyələrin yaradılması və təşəkkül tapması obyektiv zərurətdən irəli gələn qanunauyğunluqdur. Demokratik cəmiyyətimizin Konstitusiyasının tələblərinə uyğun olaraq sosial-iqtisadi həyatımızın bütün sahələrində olduğu kimi, idarəçilik sahəsində də ciddi keyfiyyət dəyişiklikləri baş verir. Dövlət idarəçiliyi ilə yanaşı, yerli özünüidarəetme orqanları da fəaliyyət göstərir. Bu özü də demokratikləşmənin dəyərli bəhrəsi və ən bariz nümunəsidir.
Demokratikləşmə şəraitində insan amili ön plana çəkilir.İnsanın insana münasibəti, insanın cəmiyyətə, cəmiyyətin insana olan münasibəti, insanın dövlətə münasibəti keyfiyyətcə dəyişir, yeniləşir, demokratikləşir.Müstəqil insan öz dövləti ilə daha sıx əlaqəyə girir, idarəçilikdə daha fəal iştirak edir. İdarəçiliyi səmərələşdirmək, operativləşdirmək, xalqa daha çox yaxınlaşdırmaq barədə hər bir şəxs təkliflər verməyə hüquq qazanır.
Demokratik cəhətdən inkişaf etmiş ölkələrin çoxillik təcrübəsi göstərir ki, hər bir regionun, ərazinin təbii və sosial-iqtisadi potensialından tam və səmərəli istifadə etmək və bu əsasda əhalinin maddi rifahını yaxşılaşdırmaq üçün təkcə dövlət idarəçilik orqanlarının mövcud olması kifayət deyil. Bunun üçün yerli özünüidarəetmə orqanlarının yaradılması və fəaliyyət göstərməsi də şox zəruri və faydalıdır. Çünki yalnız özünüidarəetmə orqanlarının fəaliyyət göstərdikləri şəraitdə hər bir ərazinin sosial-iqtisadi imkanları araşdırıla və onlardan səmərəli istifadə edilməsi yolları konkret olaraq işlənib hazırlana bilər. Məhz belə bir şəraitdə yerlərdə ümumxalq əhəmiyyətli problemlərin həllində hər bir sakin fəal iştirak edib, özünün təcrübəsini, bilik və bacarığını reallaşdıra bilər. Xalq o zaman firavan yaşaya bilər ki, hər bir sakin öz potensialından bəhrələnə bilsin. Bu isə yerli özünüidarəetmə orqanlarının fəaliyyət göstərdikləri şəraitdə tam mümkün olur.
Bələdiyyələrin yaradılması və inkişaf etdirilməsi ən yüksək səviyyədə, demokratik prinsiplər əsasında hər bir ərazidə mövcud olan yeraltı və yerüstü sərvətlərdən, işçi qüvvəsindən, su və torpaq ehtiyatlarından, iqlimdən, kurort sərvətindən faydalanmağa zəmin yaradır. Mədəni-maarif, təhsil, rabitə, səhiyyə, yol, nəqliyyat və digər bu kimi sosial-iqtisadi hadisələrin imkanlarından səmərəli istifadə edilməsi yerli əhalinin yaşayış tərzini dinamik surətdə yaxşılaşdırmağa imkan verir.
             YERLİ ÖZÜNÜİDARƏNİN ABŞ TƏCRÜBƏSİ
ABŞ dövlət mexanizminin səciyyəvi cəhəti idarəetmənin əhəmiyyətli dərəcədə mərkəzsizləşdirilməsidir. Yerli hakimiyyət orqanları onların səlahiyyətlərinə daxil olan sahələrdə bütünlüklə müstəqildir. Səlahiyyətlərin və fəaliyyət sahələrinin bir çoxu yerli səviyyəyə ötürülüb və federativ hökumətin və ştatların hökumətlərinin heç bir müdaxiləsi olmadan həyata keçirilir.
ABŞ-da yerli idarəetmə orqanlarının (YİO) vahid sistemi yoxdur. YİO-nın təşkili ştatların öz işidir və onları öz qanunlarına uyğun olaraq formalaşdırırlar. Ştatların hökumətləri federativ hökumətin razılığı olmadan YİO-nın hüquqi statusunu, ərazi sərhədlərini, təşkilat formalarını və səlahiyyətlərini müəyyənləşdirir. Yerli idarəetmənin fəvqəladə dərəcə müxtəlif təşkilat formalarının olması və onların yerli şəraitə böyük uyarlılığı da buradan doğur.
YİO onların inzibati-təsərrüfat müstəqilliyini təmin edən möhkəm maliyyə bazası əsasında fəaliyyət göstərir. Onların öz qaynaqlarından, ştatların hökumətlərindən və federal hökumətdən aldığı maliyyə vəsaitləri vardır.
YİO-nın öz qaynaqlarından gəliri ümumi gəlirin 2/3 hissəsi qədərdir, 1/3 hissəni isə onlar ştatların büdcələrindən və federal büdcədən vəsait köçürmələri (başlıca olaraq müxtəlif sosial-iqtisadi proqramların və layihələrin birə gerçəkləşdirilməsi məqsədi ilə) hesabına alırlar.
Təhsilə dövlət xərclərinin 68%-i (o sıradan ibtidai və orta təhsilə xərclərin 99%-i), səhiyyəyə - 41%-i, şosse yollarının çəkilişi və saxlanmasına - 38%-i, ölkə polisinin saxlanmasına - 74%-i, yanğından mühafizəyə -100%-i YİO-nın büdcələrindən keçməklə gerçəkləşdirilir.
ABŞ-da başlıca YİO bunlardır: qraflıqlar, bələdiyyələr, məktəb dairələri və xüsusi dairələr.
BƏLƏDİYYƏLƏR
ABŞ-da əsasən şəhərləri Amerika iqtisadiyyatının müxtalif sahələrində fəaliyyət göstərən korporasiyalarla bir sıra ortaq xüsusiyyətlərə malik bələdiyyə korporasiyalarının hüquqi ixtiyarı verilmiş bələdiyyələr idarə edir. Ondarın əmlaka malik olmaq, onu almaq və satmaq, ayrıca şəxsləri və təşkilatları məhkəmə qaydasında təqib etmək, yaxud məhkəmədə öz hərəkətlərinə görə çavab vermək, pul vəsaitləri saxlamaq və istiqrazlar vermək, sazişlər bağlamaq və b. hüquqları vardır. Bələdiyyələrin, korporasiya hüquqları olmayan qraflıq idarəetmə orqanlarından başlıca fərqi bundadır.
Şəhər onun vətəndaşlarının bir bölümünün bələdiyyə korporasiyası hüququnun verilməsi haqqında ştat hökumətindən xahiş etməsi nəticəsində bələdiyyə idarəsi ala bilər. Bu cür müraciət həmin şəhərin, yaxud qəsəbənin yerləşdiyi ərazidəki idarə orqanlarındansa yerli hakimiyyətdən daha çox xidmətlər almaq cəhdindən irəli gəlir. Bütün bələdiyyələrin 88%-nin 10 min nəfərdən az əhalisi var. 1986- cı ildə onlarda 29 mln. nəfər, yəni bələdiyyə sakinlərinin ümumi sayının 19%-i yaşayırdı.
Qəsəbələrin də, iri şəhərlərin də qanunvericilik və icra vəzifələrini həyata keçirən idarəetmə orqanları var. Bütün bələdiyyələr yanğın və polis mühafizəsini, kanalizasiyasistemlərinin işləməsini və zibilin yığılmasını təmin edir, səhiyyə sahəsində tədbirlər həyata keçirir. Şəhər böyük olduqca onun hakimiyyəti vətəndaşlara daha çox xidmət imkanı yaradır. Böyük şəhərin hakimiyyəti vətəndaşları muzeylərlə, parklarla, tamaşa zalları ilə, üzgüçülük hovuzları ilə və b. təmin edir.
Şəhər idarəetməsinin quruluşu ştat hakimiyyətinin xartiyası ilə müəyyənləşdirilir. Xartiyada şəhərin başlıca vəzifəli şəxsləri sadalanır, onların səlahiyyətləri, seçilmələrinin, yaxud təyin edilmələrinin qaydası, qarşılıqlı münasibətləri göstərilir. Xartiyalar şəhərlərin coğrafi sərhədlərini təsbit edir, şəhər hakimiyyətlərinin nəyi edib nəyi edə bilməməsini müəyyənləşdirir. Müxtəlif ölçülü şəhərlər üçün eynitipli xartiyalar işlənib hazırlanıb. Şəhərlərin həyatını yalnız xartiyalar deyil, həm də şəhərlərə bu və ya başqa tadbiri həyata keçirməyə icazə verən, yaxud qadağan edən ştatların başqa qanunları da müəyyən edir.
ABŞ-da şəhər hakimiyyətinə şəhərin idarəetməsinin təşkilində nisbətən böyük azadlıqlar verilir ki, bunu yerli muxtariyyət adlandırırlar. Şəhərin idarə edilməsinin təşkilinin ən müxtəlif formaları vardır, ancaq onların içərisində bir neçə əsasını ayırmaq olar:
1. "Bələdiyyə rəisi - şura" forması çox kiçik və çox böyük şəhərlər üçün tipikdir. Şəhərlərin 50%-i bu forma üzrə idarə olunur. Bütün şuraları əhali seçir, şəhərlərin 90%-ində əhali bələdiyyə rəislərini də seçir. Bələdiyyə rəisi və şura şəhər idarəsinin şöbə və xidmətlərinin başçılarını təyin edir və onların işini əlaqələndirirlər. Səlahiyyətlərinin həcmindən asılı olaraq bələdiyyə rəisləri "güclülər"ə və "zəiflər"ə bölünür. "Zəif" bələdiyyə rəisi yalnız xırda məmurları təyin edir və nüfuzlu vəzifələrə adam qoymaq imkanı yoxdur. "Zəif" bələdiyyə rəisinin yanında şəhər inzibati idarəsinin yüksək nümayəndələrini təyin edən "güclü" şura olur. "Zəif" bələdiyyə rəisinin şuranın qərarına veto qoymaq hüququ yoxdur və o, 2 illiyə seçilir.
"Güclü" bələdiyyə rəisi şəhər idarəsinin yüksək nümayəndələrini təyin edir. Şəhərin idarəetmə orqanlarının fəaliyyətinə rəhbərlik onun əlində cəmlənib. "Güclü" bələdiyyə rəisinin şuranın qərarına veto qoymaq, şəhər büdcəsini tərtib etmək və onu şuraya təqdim etmək hüququ vardır. Büdcəni tərtib etməsi ona bələdiyyə idarəsi siyasətinin başlıca istiqamətlərini təyin etmək və şuranı bu istiqamətləri təsdiqləməyə məcbur etmək imkanı yaradır.
İndi bələdiyyə rəislərinin hakimiyyətinin güclənməsi və "zəif" merlərin sayının azalması üstünlük təşkil edir.
Adətən "güclü" bələdiyyə rəisləri 4 illiyə seçilir. Böyük şəhərlərdə "güclü" bələdiyyə rəisi öz vəzifəsini yerinə yetirməkdə ona kömək edən peşəkar inzibatçı idarəçi tuta bilər. Ona şəhər idarəsinin bəzi şöbə və xidmətlərinin rəislərini təyin etmək və işdən çıxarmaq səlahiyyətləri verilir və onların fəaliyyətinə nəzarət edir.
Müxtəlif ştatlarda bələdiyyə rəislərini işdən uzaqlaşdırmağın çeşidli formaları mövcuddur. Bu, şuraların qərarı, seçicilərin səsverməsi, məhkəmənin hökmü, qubernatorun əmri şəklində ola bilər. Şuraların üzvləri adətən sayca çox olmur - şəhər əhalisindən asılı olaraq 12 nəfərdən 22 nəfərədək.
2. "Şura - inzibatçı" forması ABŞ şəhərlərini 40%-ində (başlıca olaraq orta ölçülü şəhərlərdə) yayılıb. Şura peşəkar inzibatçı tutur və şəhər özünündarəsinin siyasətini müəyyənləşdirir, inzibatçı isə onu həyata keçirir. Şura inzibatçını istənilən anda tuta və işdən çıxara bilər. İnzibatçı da öz nəvbəsində bütün şəbə və xidmətlərin başçılarını tutur və işdən azad edir, onların fəaliyyətinə rəhbərlik edir.
Amerika siyasətşünaslarının fikrincə, idarəetmənin bu formasının üstünlüyü ondadır ki, şəhər idarəsinin inzibati aparatının başında peşəkar idarəçi dayanır. Halbuki bələdiyyə rəisi vəzifəsinə seçilmiş xadim isə heç də həmişə şəhər idarəsi sahəsində mütəxəssis olmur.
İnzibatçılar, bir qayda olaraq, universitetlərin xüsusi fakültələrinda uyğun hazırlıq keçirlər. Onlara korporasiya rəhbərlərinin maaşı ilə müqayisə olunaçaq yüksək maaş verirlər. Onlar şöbə və xidmətlərə başçılıq etmək üçun peşəkarları seçirlər, sonuncuların özü də öz aparatları üçün peşəkarları cəlb edirlər. Nəticədə şəhər özünüidarə orqanları peşəkarlardan ibarət olur və xeyli səmərəli işləyir.
3. İdarəetmənin komissiya forması bir orqanda qanunverici və icraedici hakimiyyətləri birləşdirir. Bələdiyyə komissiyasının hər bir üzvü eyni zamanda şəhər idarəsinin şöbə rəhbəridir. Şəhər komissiyası 5 nəfərdən ibarətdir. Bu idarə formasının dəyəri ondadır ki, şəhər idarəsinnn siyasətini müəyyənləşdirən adamların elə özləri də onu həyata keçirirlər. Çatışmazlığı isə ondadır ki, komissiya üzvlərində şəhər idarəssinin şöbə rəhbərliyi üçün zəruri olan peşəkarlığı əksər hallarda çatışmır.
1986-cı ildə, məsələn, bütün bələdiyyələrin gəlirləri bu cür bölünmüşdü: hökumətlərarası daxilolmalar - 23,4% (o sıradan ştatların hökumətlərindən - 15,5%), vergilər -32% (o sıradan əmlak vergisi - 15.8%), müxtəlif daxilolmalar və ödənişlər - 21,5%, sığorta fondlarının gəlirləri - 5,6%. Bütün bələdiyyələrin xərcləri belə olmuşdu: polisə - 9%, təhsilə - 8,1%, kanalizasiya və tullantıların yığılmasına - 8,1%, yolların çəkilişinə və saxlanılmasına - 6,1%, səhiyyəyə - 4,6%, sosial təminata - 4,1%, parklara və istirahət yerlərinə - 3,6%, yaşayış binalarının tikintisinə və şəhərin inkişafına - 3,7%.
       Yerli özünüidarəetmə Böyük Britaniyada
Böyük Britaniyada yerli özünüidarəetmə sistemi digər Avropa ölkələrinin təcrübəsindən xeyli fərqlənir. Belə ki, üç pilləli: qraflıq (dairə və şəhər dairəsi daxil olmaqla), məhəllə və icma şuralarından ibarət bələdiyyə sistemi son 30 il ərzində ciddi struktur dəyişikliyinə məruz qalıb. Artıq krallıqdakı bir çox bələdiyyələr birləşdirilib, onların əvəzinə yeniləri yaradılıb. Dəyişiklik tendensiyası indi də davam etməkdədir. Qeyd edək ki, bu proses öz başlanğıcını 70-ci illərin sonlarından, Marqaret Tetçerin baş nazir olduğu illərdən götürür.
Şəhər əhalisinin sayına uyğun olaraq yerli qurumlar iki hissəyə ayrılır: «metropoliten» (bura əsasən şəhərdaxili yerli orqanlar daxildir) və «qeyri metropoliten» rayonları (əhalisinin sayı kifayət qədər az olan inzibati ərazi vahidlərini əhatə edir). Təbii ki, şuraların strukturu konkret yaranmış şəraitdən asılı olaraq müxtəlifdir. 

1972 və 1985-ci illərdə qəbul edilmiş bələdiyyə qanunlarına görə, krallığın tərkib hissəsi olan İngiltərə, Uels, Şotlandiya və Şimali İrlandiyada, o cümlədən ölkə paytaxtı Londanda yerli qurumların idarəetmə mexanizmi bir çox məqamlarına görə seçilir. İngiltərədə 39 qraflıq, 36 şəhər şurası və aşağı pillə hesab edilən 10 minə yaxın icma formalaşdırılıb. Əhalisinin sayı 150 nəfəri keçməyən məhəllə və icmalar istisna olmaqla bütün inzibati ərazi vahidləri hüquqi şəxs kimi şuralar tərəfindən idarə olunur. Seçici yığıncaqları ilə idarə olunan məhəllə və icmanın şura üzvləri 3 ildən bir yeniləşmədən seçilir. Qraflıq və ona bərabər tutulan dairə və şəhər dairəsinin üzvləri 4 ildən bir olmaqla seçilir.
Gənclərin işədüzəltmə probleminin həlli də qraflığın səlahiyyətlərinə aiddir. Dairə və şəhər dairələri əsasən vergiyığımı, şəhər və kənd torpaqlarının idarə olunması, müəssisələr, mənzil tikintisi, yerli yollar, dayanacaqlar, reklam və səhiyyə məsələlərinin həlli ilə məşğul olurlar. Bununla yanaşı qanunvericilikdə sosial təminat, tullantıların təkrar emalı və əhaliyə dəfn xidmətlərinin göstərilməsi də məhz bu qurumlara həvalə edilib. Torpaqların bölünməsi, mədənlər, turizm xidmətləri, piyada keçidləri, avtobus dayanacaqları, istirahət yerlərinin idarə olunması məhəllə və icmaların səlahiyyətləri çərçivəsindədir.
Paytaxt London mərkəz Sitini çıxılmaqla 32 rayona bölünüb. Bu ərazi vahidləri şuralar tərəfindən idarə olunur. Ərazinin iqtisadi inkişafı, vergi yığımı, mənzil tikintisi, habelə nəqliyyat, səhiyyə, təhsil və kitabxanalar, parklar və yanğından mühafizə xidməti şəhər şuralarının idarəçiliyindədir. Paytaxtın mərkəzi lord–merin, müşavirlərin, şerifin və digər yüksək vəzifəli şəxslərin daxil olduğu üç palata tərəfindən idarə olunur. Şəhərin mərkəzi digər şəhər dairələrində daha çox səlahiyyətə malikdir.
Britaniya qanunvericiliyinə görə, yerli qurumların fəaliyyətinə inzibati nəzarəti müvafiq olaraq mərkəzi nazirliklər və baş idarələr həyata keçirir. Yerli qurumların büdcəsinin xərcləri gəlirləri üstələdiyindən büdcənin müəyyən hissəsi mərkəzi orqanlar tərəfindən ödənilir. 80-ci illərin sonunda qəbul edilmiş qanunlar mərkəzi orqanların rolunu bir qədər artırıb. Qanunvericilikdə qəbul olunan bir məqam diqqəti daha çox cəlb edir. Belə ki, yerli orqanlar fəaliyyətsizlik göstərərlərsə səlahiyyətləri nazirliklər tərəfindən məhdudlaşdırıla bilər.
Böyük Britaniyada bələdəiyyələr sahəsində M. Tetçerin apardığı islahatlar C. Meycor tərəfindən davam etdirilib. Aparılan təhlillər göstərir ki, son illərdə qəbul edilən qanun və qərarlar nəticəsində bəzi həyati vacib məsələlərin həlli mərkəzi orqanların səlahiyyətinə verilib. Səhiyyə, sudan istifadə, polis fəaliyyətinin bəzi məqamları və ət məhsullarına standartın müəyyən edilməsini bu sıraya aid etmək olar. Evsizlik, sosial müdafiə, tullantıların təkrar emalı məsələləri isə yerli qurumların sərəncamındadır. 
Britaniya qanunvericiliyindəki şəffaflıq hər bir seçiciyə bu qurumlardan istənilən informasiyanı almağa imkan verir. Hətta şuraların iclaslarında seçicilərlə bərabər mətbuat nümayəndələrinin iştirakı da nəzərdə tutulur. Qanunvericiliyə əsasən yerli qurumlar öz fəaliyyətləri barədə mütəmadi olaraq KİV orqanlarında seçicilərinə məlumat verməyə borcludurlar.

Yerli özünüidarəetmədə AFR təcrübəsi
Almaniya Federativ Respublikasında yerli özünüidarəetmənin hüquqi tənzimlənməsinin üç şərti irəli sürülür: federal qanunvericilik, ayrı-ayrı torpaqların qanunvericiliyi və icmaların özləri tərəfindən qəbul edilən hüquqi təlimatlar. 
Federal qanunvericiliyin normaların əsasını ilk növbədə Almaniya Federativ Respublikasının 1949-cu il tarixli Əsas Qanunu təşkil edir, lakin yerli özünüidarəetmənin hüquqi tənzimlənməsində aparıcı yeri torpaqların qanunvericiliyi tutur, halbuki müxtəlif torpaqlarda kommunaların hüquqi vəziyyəti özünəməxsus xüsusiyyətlərə malikdir. Torpaqların konstitusiyaları, bir qayda olaraq, AFR-in Əsas Qanununun əsas müddəalarını təkrarlayır, habelə onun ayrıca normalarını tamamlayır vəkonkretləşdirir. Kommuna özünüidarəetməsinin məsələlərinin əksər hissəsi torpaqların qanunları ilə tənzimlənir və bunların 15arasında əsas yeri kommunaların nizamnamələri tutur. Kommunalar haqqında nizamnamələr AFR-in bütün torpaqlarında vardır. AFR-də yerli özünüidarəetmənin hüquqi tənzimlənməsinin üçüncü hissəsi icmaların özlərinin hüquqi aktlarıdır. Onlar yerli məsələlər üzrə öz hüquqi aktlarını qəbul etmək hüququna malikdirlər. Bütün torpaqların kommunalar haqqında nizamnamə-lərində hər bir kommunanın öz nizamnaməsini və ya əsasnamə-sini qəbul etmək imkanına malik olması barədə müddəalar mövcuddur. Bu nizamnamələr vergilərin müəyyən olunması vəonların tutulması, kommunanın xərclərinin rəsmiləşdirilməsi, planlaşdırma sahəsində muxtariyyətin həyata keçirilməsi, kommunal idarəçiliyinin təşkili imkanlarını müəyyən edirlər
Yerli özünüidarəetmə İtaliyada
Yerli özünüidarəetmə orqanlarının qərarları məhkəmə qaydasında mübahisə edilə bilər. Bir sıra dövlətlərin (məsələn,İtaliyanın) qanunvericiliyi ilə yerli seçkili orqanlar konstitusiyaya zidd olan hərəkətlər etdikdə, habelə qüvvədə olan qanunlarıciddi şəkildə pozduqda, mərkəzi hakimiyyətin qərarını icra etməkdən imtina etdikdə və digər hallarda onların buraxılması imkanı nəzərdə tutulur. Qanunvericiliklə, həmçinin yerli özünüidarəetmənin icra orqanının buraxılması, habelə qeyri-qanuni əməllər törətmiş onun sədrinin istefaya göndərilməsi imkanı da nəzərdə tutulmuşdur. 
Yerli özünüidarəetmə orqanının buraxılması deputatlar kütləvi şəkildə istefa verdikdə və ya davamlı çoxluğun olmaması səbəbindən yerli özünüidarəetmə orqanının fəaliyyətinin tam səmərəsiz olduqda, habelə milli təhlükəsizlik məsələləri baxımından həyata keçirilə bilər. Məsələn, İtaliyada belə bir qərar Respublika Prezidentinin əsaslandırılmış fərmanı əsasında mərkəzi parlamentin xüsusi təşkil edilmiş komissiyasının hesabatının dinlənilməsindən sonra qəbul edilir. Vilayət şurasının buraxılması haqqında fərman ilə ölkə Prezidenti tərəfindən seçki hüquqlarının tam həcminə malik olan üç nəfərdən ibarət müvəqqəti komissiya yaradılır. Komissiya üç ay müddətində yeni vilayət şurasının seçkilərini təyin edir və icra orqanının (cuntanın) səlahiyyətlərinə aid edilən adi inzibati fəaliyyətlə məşğul olur. Komissiya heç bir digər orqan tərəfindən ləğv edilə bilməyən vəsonradan yeni seçilmiş vilayət şurasının təsdiqinə təqdim edilən qərarlar qəbul edir.


Yerli özünüidarəetmədə İspaniya təcrübəsi
Müasir İspaniyanın hüquq sistemi yeril özünüidarəni tam olaraq qəbul edir və onun sərbəstliyinə «hörmətlə» yanaşır.
Əhalisinin sayı 50.000 nəfərdən çox olan şəhər bələdiyyələri büdcə xərclərinin səmərəli istifadəsi barədə audit təşkilatlarından rəy almalıdırlar. Nəzarət 3 əsas parametr üzərində qurulmalıdır: 1. qanunvericiliyin tələblərinə uyğunluq, 2. maliyyə vasitələrinin səmərəli xərclənməsi və 3. vəsaitlərin effketli xərclənməsi. Ən çox təsadüf edilən və ənənəvi olan parametr qanunvericilik, ən az istifadə edilən isə səmərəlikdir.  
1987 –ci ildən  etibarən administrativ prosedurların gücləndirilməsi üçün daxili nəzarət üzrə Baş İnspektor Xidməti yeni səlahiyyətlərlə işə başlamışdır. Bu qurum Dövlət Administrasiyası Nazirliyinin tərkibindədir və  vaxtı ilə rəsmi şikayətlərin araşdırılması ilə məşğul olmuşdur. 
İctimai nəzarətin konstitusiya təminatı var və qanunlarda bu barədə maddə mövcudur. Bələdiyyələrin müxtəlif qruplarla məşvərətlərin aparması konstitusiyada nəzərdə tutulsa da, qanunlarda bu barədə maddə yoxdur. Ümumiyyətlə isə bələdiyyələrdə müxtəlif qrupların tanınması üçün qeyri-formal prosedurlar icra edilir. 
Müxtəlif vətəndaş qruplarının qərar qəbulu prosesində iştirakının institusional mexanizmi mövcuddur. Bura istehlakçı  assosasilarını aid etmək olar.  
Birbaşa demokratiyanın institusional alətləri mövcuddur. Buna misal olaraq «referndum»ları, ictimai məşvərətləri (regional səviyyədə), bələdiyyə şuraları ilə ictimai görüşləri, ictimai təşəbbüs layihələrini göstərmək olar.
İspaniyada mərkəzi hakimiyyət orqanlarının (məsələn, Maliyyə Nazirliyinin), eləcə də ölkə federal quruluşa malik olduğu üçün regional (administrativ)  qurumların da nəzarət etmək funksiyası var. Maliyyə və büdcəyə nəzarəti mərkəzi və səlahiyyətli regional orqanlar həyata keçirir. Lakin bir qayda olaraq nəzarət icra hakimiyyəti orqanları tərəfindən aparılmır. Mərkəzi hökumətdə səlahiyyətli orqan Auditorlar Məhkəməsidir. Bu müstəqil orqandır və bilavasitə milli parlament qarşısında cavabdehdir (Əsasnamə, 1982). Bundan başqa regonal səviyyədə 8 regional  Auditorlar Məhkəməsi təsis edilib və onlar müstəqil fəaliyyət göstərməklə bilavasitə regional parlament qarşısında cavabdehdirlər. Qanunvericilik bələdiyyələrə «kənar»dan dəvət edilmiş  audit təşkilatları tərəfindən nəzarət  olunmasını tələb etmir.
Nəzarətin həyata keçirilməsi əsasən 4 əsas istiqamətdə özünü göstərir: 1. Yerli özünüidarə qurumları tərəfindən qəbul edilmiş qərarlar əvvəlcədən yerli idarəetmə orqanları tərəfindən təsdiqlənir. Belə bir vəziyyətin mövcudluğu özü-özlüyündə bələdiyyələrin sərbəstliyinə zidd olsa da, qanunvericilik Maliyyə Nazirliyinin ərazi üzrə qurumları tərəfindən təsdiqlənməni hüquqi cəhətdən mütləq sayır. Bu cür təsdiqolunmalar bələdiyyə mülkiyyətinin digər regionlara verilməsi və satılması prosedurları zamanı da tələb edilir. 2. Sahə qanunvericiliyi də bələdiyyə qərarlarının yuxarı qurumlar tərəfindən təsqiq olunmasını tələb edir. Məsələn, səhər şurası tərəfindən qəbul edilmiş qərarın sahə qanunlarının (xüsusilə yerli xidmətlərin təşkili ilə bağlı  sahələr üzrə) tələbinə uyğun olaraq, ərazi üzrə yuxarı idarəetmə orqanları tərəfindən təsdiqlənməsi zəruri hesab edilir. Digər  bir misal: bələdiyyə qurumu bələdiyyə ərazisinin Baş Planını işləyib hazırladıqdan sonra plan mərkəzi hökumətin ərazi və ya əyalət üzrə yerli qurumları tərəfindən təsdiqlənməlidir. Məhz bu prosedurdan  sonra hazırlanmış plan hüquqi qüvvəyə minir. 3. Bələdiyyələrin qəbul etdiyi aktlar mərkəzi hökumətin direktivləri və ya parlamentin qəbul etdiyi qanunların icrasından irəli gələn tələblərlə bağlı ola bilər. 4. Bu istiqamət qeyri müstəqim nəzarətin icrası ilə bağlıdır. Bu nəzarət sonradan düzəlişlər aparmaqla nöqsanların aradan qaldırması üçün aparılan, təşkilatdaxili nəzarət kimi həyata keçirilən İspaniyada çoxdan unudulmuş «ex-post fact» nəzarəti də deyil. Burada söhbət «a priori»dən,  bələdiyyə qurumlarının müəyyən qərarlarının qəbulu üçün administrativ prosedurlar çərçivəsində dövlət və regional orqanların həyata keçirdiyi məcburi və zəruri olan nəzarət formasından  gedir. Məsələn, yeril orqanların lisenziyanın verilməsi, torpaq sahələrinin ayrılması və ya müəyyən planların icrası ilə bağılı rəy almaları zəruridir. Bu, prosedur qaydalara əsasən səlahiyyətli dövlət və regional orqan tərəfindən verilən arayış və ya hesabat şəklində hazırlanmış rəydir. Belə rəylərin alınması bələdiyyə orqanları üçün məcburidir. Əgər rəy alınmazsa, bələdiyyə orqanı tərəfindən verilmiş qərar məhkəmələr tərəfindən prosedur qaydalara riayət edilmədiyi üçün ləğv edilə bilər. Lakin son dövrdə  bu nəzarət forması ləğv edilib. Belə bir hal dövlət (bələdiyyə) qulluqçularının fəaliyyətində keyfiyyətə üstünlük verilməsinin nəticəsidir. Belə ki, bələdiyyələrə icrası məcburi olan fuksiyalar həvalə edilmiş və bu vəzifələr üzərində nəzarət öhdəlikləri də dövlət (bələdiyyə) qulluqçularına verilmişdir. 


Ədəbiyyat:
“Bələdiyyə Xidmətlərinin İnkişafı üçün Ehtiyacların Dəyərləndirilməsi” ; Weitz İnkişaf Araşdırmaları Mərkəzi ; Azərbaycan , Sentyabr 2004 
“Azərbaycanda  Bələdiyyələrin  Birləşmədən Sonrakı Vəziyyətinin Tətqiqi” , Bakı 2010.
“Bələdiyyələrin maliyyə imkanlarının artırılması: Fiziki şəxslərdən əmlak vergisi üzrə vergi bazasının təkmilləşdirilməsi” , Bakı 2011.
“Bələdiyyə Qanunvericiliyinin Mövcud Vəziyyəti və İnkişaf
İstiqamətləri” , Bakı 2004.
